
1 TILGANGUR TILKYNNINGAR 

Hér er um að ræða tilkynningu Landsnets til Skipulagsstofnunar, skv. 19. gr. laga 111/2021, sem greinir 

frá framkvæmdum og mögulegum umhverfisáhrifum vegna færslu Bolungarvíkurlínu 1 á stuttum kafla. 

Bolungarvíkurlína 1 er 66 kV tréstauralína og liggur milli tengivirkja í Breiðadal í Önundarfirði og 

Bolungarvíkur. Á hluta leiðarinnar getur staðbundin snjósöfnun við línuna orðið óvenju mikil ásamt 

umtalsverðri skýjaísingu sem gera rekstur línunnar erfiðan og óáreiðanlegan. Erfiðasti kaflinn sem um 

ræðir er ríflega 1.000 m langur um Hestakleif. Framkvæmdin felur í sér endurbyggingu loftlínunnar á 

2.250 m kafla, um Svarthamrahvilft á sveitarfélagsmörkum Bolungarvíkur og Ísafjarðar (Mynd 1.1). 

Þessi hluti línunnar er innan vatnsverndarsvæðis og svæðis sem er á C-hluta náttúruminjaskrár, Botn í 

Súgundafirði, Seljalandsdalur og Tungudalur. 

 

Mynd 1.1 Staðsetning á færslu Bolungarvíkurlínu 1 

Í tilkynningunni er greint frá núverandi ástandi áhrifasvæðis framkvæmdarinnar, lýsing á framkvæmdum 

og hvað getur einkennt áhrif hennar. Á grundvelli þessa er skoðað hvort sé líklegt að framkvæmdin geti 

haft í för með sér umtalsverð umhverfisáhrif, vegna umfangs, eðlis eða staðsetningar. 

Skipulagsstofnun leitar umsagna  umsagnaraðila, sem hafa fjórar vikur til að skila stofnuninni umsögn. 

Stofnunin óskar í kjölfarið viðbragða Landsnets við umsögnunum.  Byggt á fyrirliggjandi gögnum tekur 

Skipulagsstofnun ákvörðun um hvort framkvæmdin er matsskyld, þ.e. hvort ráðast þurfi í umhverfismat 

eða ekki. Ákvörðun Skipulagsstofnunar skal liggja fyrir innan sjö vikna frá því stofnunin tók við 

fullnægjandi gögnum framkvæmdaraðila. 

Hestakleif 



 
 

6 

 

Færsla á hluta bolungarvíkurlínu 1 í Ísafjarðarbæ og 

1.1 Framkvæmdin er tilkynningarskyld 

Í 1. viðauka við lög um mat á umhverfisáhrifum framkvæmda og áætlana nr. 111/2021 eru tilgreindar 

framkvæmdir sem kunna að vera háðar mati á umhverfisáhrifum og þarf að tilkynna til 

Skipulagsstofnunar skv. 19. gr. laganna. Framkvæmdir við fyrirhugaða færslu á Bolungarvíkurlínu 1 er 

tilkynningarskyld til ákvörðunar um matsskyldu til Skipulagsstofnunar skv. flokki B, sbr. tl. 13.02 í 1. 

viðauka laga um mat á umhverfisáhrifum. Þar segir:   

„Allar breytingar eða viðbætur við framkvæmdir sem tilgreindar eru í flokki A, utan þess sem fellur undir 

tölul. 13.01, og flokki B sem hafa verið leyfðar, framkvæmdar eða eru í framkvæmd og kunna að hafa 

umtalsverð umhverfisáhrif.” 

1.2 Hlutverk Landsnets 

Hlutverk Landsnets er að byggja upp, stýra og reka flutningskerfi raforku til að flytja raforku frá virkjunum 

til dreifiveita og stórnotenda á grundvelli raforkulaga nr. 65/2003.  Til kerfisins teljast flestar línur sem 

eru með 66 kV spennu og hærri. Landsneti ber að leggja fram kerfisáætlanir til Orkustofnunar, sem 

greina annars vegar frá þeim þáttum í meginflutningskerfinu sem fyrirhugað er að byggja upp eða 

uppfæra innan 10 ára og hins vegar framvæmdaáætlun til þriggja ára. 

1.3 Afstaða Landsnets 

Að teknu tilliti til umhverfisáhrifa vegna umfangs, eðlis og staðsetningar fyrirhugaðrar framkvæmdar, 

færslu Bolungarvíkurlínu 1 að hluta, og með hliðsjón af mótvægisaðgerðum og verklagi vegna vinnu 

innan vantsverndar, telur Landsnet að líkleg áhrif framkvæmdar séu ekki þess eðlis að þau geti talist 

umtalsverð í skilningi laga um mat á umhverfisahrifum nr.111/2021. Það er því mat Landsnets að 

framkvæmdin sé ekki háð mati á umhverfisáhrifum. 

2 MARKMIÐ OG FORSENDUR FYRIRHUGAÐRAR FRAMKVÆMDAR 

Markmið framkvæmdar er að auka afhendingaröryggi á svæðinu. Bolungarvíkurlína 1 liggur að hluta til 

um krefjandi og hálent svæði þar sem vænta má mikils álags frá vindi og ísingu. Hæst liggur línan í 

ríflega 730 m.y.s. um Hestakleif vestan við Kistufell. Linan  er  ein þeirra loftlína sem liggja hvað hæst 

yfir sjó í flutningskerfinu á Íslandi. Erfiðasti kaflinn er ríflega 1 km langur. Á þessum kafla getur 

staðbundin snjósöfnun við línuna verið óvenju mikil ásamt því að skýjaísing getur verið umtalsverð sem 

gerir rekstur línunnar erfiðan og óáreiðanlegan.  Línan, sem er 66 kV tréstauralína, var byggð árið 1979 

og hefur ekki verið breytt mikið síðan þá en einstakir hlutar hennar hafa verið styrktir. Helstu styrkingar 

sem gerðar hafa verið á Hestakleif er þétting, þ.e. bætt hefur verið við sjö staurastæðum á erfiðasta 

kaflanum ásamt því að sumar stæður eru tvöfaldar, þ.e. fjórum staurum í stað tveggja.  

Bilanir á línunni vegna ísingar og snjóalaga geta varað í langan tíma og hún verið órekstrarhæf af þeim 

sökum. Í einhverjum tilvikum hefur Landsnet ákveðið að taka línuna tímabundið út, ef veðurspá er slæm, 

til að fyrirbyggja álag á aðrar línur við útslátt. Á tímabilinu 2007 til 2021 eru skráðar 68 truflanir og bilanir 

á Bolungarvíkurlínu 1 og af þeim eru 32 truflanir taldar tengjast línukaflanum yfir Hestakleif. Mynd 2.1 

sýnir yfirlit yfir truflanir við Hestakleif og viðgerðatíma. Dæmi eru um að ekki sé mögulegt að ljúka 

fullnaðarviðgerðum og skoðun á línunni fyrr en mörgum mánuðum eftir að bilun/truflun kemur upp. 

Mynd 2.1 Fjöldi truflana á Bolungarvíkurlínu 1, á árunum 2007 – 2021, sem taldar eru tengjast línukaflanum yfir Hestakleif.   

 

Mynd 2.2 Stæða á Hestakleif, að vetri til og hausti. 

3 VALKOSTAGREINING 

Við undirbúning framkvæmdar var unnin ítarleg valkostagreining á útfærslu styrkingar línunnar [1]. 

Skoðaðir voru sex valkostir línukafla um Hestakleif, þar af var einn núll kostur þ.e. engar framkvæmdir.  

 

Mynd 3.1 Valkostir um styrkingu Bolungarvíkurlínu 1.  

Blátt sýnir núverandi línu, bleikt sýnir valkost 1, gult sýnir valkost 2, appelsínugult sýnir valkost 3, rautt sýnir valkost 4,         
grænt sýnir valkost 5. 

Valkostur 1 felur í sér endurbyggingu loftlínu á um 550 m kafla á suðurhluta (Mynd 3.1). Valkosturinn 

færir línuna að hluta til fjær brekku þar sem snjósöfnun er mikil. Valkostur 1 er ekki talinn raunhæfur þar 

sem færslan er takmörkuð og óljóst er hvort hann bæti rekstraröryggi línunnar að miklu marki þar sem 

hann leysir ekki úr því vandamáli sem ísing og vindur valda í rekstri línunnar. 

Valkostur 2 felur í sér endurbyggingu á 600 m kafla á norðurhluta sem jarðstrengur meðfram slóða 

(Mynd 3.1). Lagning jarðstrengs á þessum kafla er líkleg til að leysa vandamálin sem hljótast af ísingu 

og snjósöfnun. Valkosturinn er þó ekki talinn raunhæfur þar sem ekki er hægt að mæla með því að vera 

með óyfirbyggða jarðstrengsenda uppi í þessari hæð yfir sjávarmáli þar sem álag er svona mikið og 

aðgengi að vetrarlagi mjög erfitt. 

Hestakleifarfjall 

Kistufell 

Heiðnafjall 

Heiðarskarð 

Syðridalur 

Valkostur 2A felur í sér lengri jarðstreng, eða endurbygging á 4-5 km löngum kafla sem jarðstrengur 

(Mynd 3.1). Strengurinn myndi þá ná niður af háfjallinu en sökum bratta á báðum hliðum yrði strenglögn 

mjög erfið og kostnaðarsöm. Þó svo þetta yrði gert væru strengendavirkin eftir sem áður í talsverðri 

hæð (~ 300 m.y.s. norðanmegin og ~ 500 m.y.s. sunnan-megin) í erfiðum aðstæðum að vetrarlagi. Erfitt 

yrði að útfæra strengleið niður af Hestakleif að norðanverðu sökum bratta. Valkosturinn er því ekki talinn 

raunhæfur.  

Valkostur 2B felur í sér lengri jarðstreng en aðrir kostir, eða endurbygging á um 8.200 m löngum kafla 

sem jarðstrengur (Mynd 3.1). Þessi kostur myndi byrja við gamla veginn um Botnsheiði og enda norðar 

í minni hæð yfir sjó, nánar tiltekið í um 100 m.y.s. Syðri strengendinn á Botnsheiði yrði í mikilli hæð yfir 

sjó, eða um 440 m.y.s. Valkosturinn yrði líkt og valkostur 2A mjög kostnaðarsamur þar sem strengleiðin 

liggur um mjög erfitt land þar sem landslag og jarðvegsaðstæður eru krefjandi. Vegna kostnaðar og 

annarra þátta er ekki mælt með þessum valkosti.  

Valkostur 2C felur í sér kost þar sem öll loftlínan yrði aflögð og jarðstrengur lagður í hennar stað, þ.e. 

endurbygging á um 24.300 m kafla milli Breiðadals og Bolungarvíkur sem jarðstrengur (Mynd 3.1). Þessi 

valkostur er ekki talinn raunhæfur en reikna má með að kostnaður við hann yrði á annan milljarð króna. 

Valkostur 3 felur í sér endurbyggingu loftlínu á 1.050 m kafla austar og hærra (Mynd 3.1). Færsla á 

línunni til norðausturs hærra í landið, væri fyrst og fremst til þess fallin að sleppa við mestu snjóþyngslin 

á línuleiðinni. Línan yrði eftir sem áður og jafnvel enn frekar útsett fyrir mikilli skýjaísingu. Hætt er við 

að erfitt yrði að komast niður af háfjallinu í einu til tveimur höfum og því nauðsynlegt að reisa stæður í 

brekkunum að norðanverðu á leið aftur inn í gömlu línuleiðina. Þessi valkostur er ekki talinn skila þeim 

ávinningi sem sóst er eftir, þ.e. að minnka ótiltæki línunnar. 

Valkostur 4 felur í sér endurbyggingu loftlínu á 2.250 m kafla um Svarthamrahvilft (Mynd 3.1). Línan 

yrði endurbyggð vestar og mun neðar í landinu. Línan kæmi til með að liggja vestur undir hamrabelti 

yfir á smáhæð í landinu í sunnanverðri Svarthamrahvilft þaðan sem línan færi í einu löngu hafi (585 m) 

upp á brún ofan við hvilftina. Þessi leið myndi stytta verulega þann kafla línunnar sem lægi í mikilli hæð. 

Ekki er gert ráð fyrir vandræðum vegna snjósöfnunar á þessum hluta háfjallsins en búast má við að 

skýjaísing sé ekki að ráði minni en á núverandi línuleið, en á móti kemur að í þessari lausn er 

ísingarkaflinn mjög stuttur eða um 160 m. Snjóflóðahætta er til staðar í Svarthamrahvilft sem hefur áhrif 

á útfærslu valkostar, sjá nánar umfjöllun í kafla 4.1.4 um náttúruvá. 

Með tilliti til kostnaðar, afhendingaröryggis og hvort valkosturinn skili þeim ávinningi sem sóst er eftir,  

þ.e. að minnka ótiltæki línunnar, var það niðurstaða valkostagreiningar að vinna áfram með valkost 4. Í 

þessari tilkynningu er byggt á forsendum hans. 

Valkostur 5 felur í sér endurbyggingu loftlínu á 5.950 m kafla um ofanverðan Seljalandsdal og 

Heiðarskarð (Mynd 3.1). Þessi leið er talsverð lenging og ýmsar áskoranir á leiðinni. Þá má telja líklegt 

að andstaða sé við lagningu loftlínu um ofanverðan Seljalandsdal, skammt ofan við skíðasvæði 

Ísfirðinga. Valkosturinn er ekki talinn raunhæfur. 

Núllkostur felur í sér að ekki verður farið í framkvæmd. Líkt og fjallað hefur verið um í kafla 2 um 

forsendur framkvæmdar er ekki talið rauhæft að aðhafast ekkert. Nauðsynlegt er að auka 

afhendingaröryggi raforku á þessu svæði. Núllkostur er notaður sem grunnviðmið við mat á áhrifum 

framkvæmdar á umhverfið. 

Mynd 3.2 Aðrar útfærslur af valkosti2 um styrkingu Bolungarvíkurlínu 1.  

Blátt sýnir núverandi línu, gult, sýnir valkost 2a, dökk appelsínugult sýnir valkost 2b og ljós appelínugullt sýnir valkost 2c. 

4 FRAMKVÆMDALÝSING 

4.1 Lýsing á framkvæmd. 

Framkvæmdin, samkvæmt valkosti 4, gerir ráð fyrir að línan verði endurbyggð vestar og mun neðar í 

landinu til að stytta eins og kostur er að vera með línuna í mikilli hæð yfir sjávarmáli (Mynd 4.1). Línan 

beygir sunnan við langt haf þar sem línan liggur upp á Hestakleif að sunnanverðu. Línan liggur síðan 

vestur undir hamrabelti yfir á smáhæð í landinu í sunnanverðri Svarthamrahvilft þaðan sem línan færi í 

einu löngu hafi (585 m) upp á brún ofan við hvilftina. Þaðan verður farið í tveimur höfum eftir marflötu 

landinu að brún að norðanverðu. 

Hestakleifarfjall 

Kistufell 

Heiðnafjall 



 
 

11 

 

Færsla á hluta bolungarvíkurlínu 1 í Ísafjarðarbæ og 

Mynd 4.1 Langsnið núverandi línuleiðar og leiðar um Svarthamrahvilft. Framkvæmdin er mjög stutt á háfjallinu. 

Línan verður endurbyggð á um 2.250 m kafla og mun línan í heild lengjast um ca. 185 m við færsluna 

til vesturs. Gert er ráð fyrir að stæðum muni fækka um 12 stk, það er farið úr 24 í 12 á þessum kafla. 

Þar hefur mest áhrif langt haf úr Svarthamrahvilft upp á brún og lengri haflengdir úr núverandi línu yfir 

í hornmastur í hvilftinni (Mynd 4.1). Á þessu stigi er liggur ekki endanleg verkhönnun fyrir, en ljóst er 

að reisa þarf allavega eitt til tvö stálmastur staðsteyptum undirstöðum til að minnka líkur á að snjóflóð 

geti valdið tjóni á því. Mesta hliðrun frá núverandi línustæði er miðja vegu um 400 m og fer jafnt 

minnkandi til beggja átta. 

Í ljósi þess hversu langt hafið er upp úr Svarthamrahvilft, má gera ráð fyrir að auka þurfi fasabil til að 

koma í veg fyrir mögulega samsláttarhættu á leiðurum. Sama gildir að norðanverðu þar sem um 

fremur langt haf er að ræða. Endurbyggja þarf stæður þar sem farið er út úr línunni og komið aftur inn 

í hana og setja hornmöstur. 

 

Mynd 4.2 Fyrirhuguð framkvæmd ásamt staðháttum. 

4.1.1 Uppsetning á nýjum stæðum 

Stæður eru yfirleitt settar saman á staðnum. Einangrarakeðjur og hjól fyrir útdrátt leiðara og jarðvírs 

(þar sem það á við) eru hengd í stæðurnar og þau síðan reist í heild sinni með krana. Loks þarf að 

strengja stögin og stilla stæðurnar af. Því næst er grannur stálvír (forvír) þræddur í gegnum útdráttarhjól 

í hverri stæðu á viðkomandi strengingarkafla. Hann er síðan tengdur við þann vír (leiðara eða jarðvír) 

sem strengja á og spilaður til baka inn á kefli. Bremsuvél á hinum enda vírsins tryggir að eðlilegt álag 

sé á vírum og kemur í veg fyrir að þeir dragist eftir yfirborði lands. Þegar búið er að strengja alla víra á 

viðkomandi kafla, eru þeir teknir úr hjólum og festir í tengipunkta í stæðum. 

Hönnun framkvæmdar liggur ekki fyrir. Gert er ráð fyrir að notast verði við stæður sem eru áþekk þeim 

stæðum sem þegar eru á svæðinu (Mynd 2.2). Búast má við að umfang rasks við hverja stæðu verði á 

bilinu 20-40 m2 fyrir hverja stæðu. Nýjar stæður eru 12 og má því áætla að heildarrask verði á bilinu 

240-480 m2. Reikna má með því að fremur grunnt sé niður á klöpp og mögulegt að það þurfi að fleyga, 

bora og/eða sprengja fyrir staurum. 

 

Mynd 4.3 Styrking og færsla Bolungarvíkurlínu 1 í þrívídd. Blá lína er núverandi lína og rauð lína er tillaga um færslu. 

4.1.2 Niðurrif á eldri stæðum 

Við niðurrif þarf fyrst að skilgreina aðkomuleiðir að stæðum og velja tæki og búnað sem nota skal við 

mismunandi verkþætti. Meðfram núverandi stæðum á Kistufelli liggur þegar slóði og aðgengi því 

almennt gott. Gengið verður út frá því að leiðarar verði fjarlægðir með því að setja þá í línuhjól og 

spila inn á kefli. Þar sem hægt er að koma að vörubíl með krana, er hægt að taka einangrarakeðjur 

niður með körfu. Ef aðstæður á verkstað eru á einhvern hátt þannig að ekki sé hægt að koma að 

vörubíl má að nota eldri aðferðir, þ.e. spil og blakkir til að slaka keðjum niður á jörð. 

Þegar búið er að taka niður víra á þessum kafla, verður einangrunarkeðjum slakað niður á jörð og 

þær fluttar með sexhjólum út af svæðinu á hentugan stað þar sem stærri flutningstæki taka við. Áður 

en stæður eru felldar er gert ráð fyrir að slám verði slakað niður og þær fluttar burt. Gert er ráð fyrir að 

stæðurnar verði felldar á svipaðan hátt og gert var í við niðurrif Korpulínu 1 sumarið 2021 og 

Akraneslínu haustið 2020. Þar var grafið frá staurum með beltagröfu og þeir teknir upp úr jörðu og 

gengið frá svæðinu að því loknu. Til að fjarlægja staura og annað efni af staðnum þegar niðurtekt er 

lokið, er gert ráð fyrir að hífa/lyfta því upp á vörubílspall og aka því í burtu. Þessi aðferð veltur á því að 

aðkomuslóðir beri umferðina. Önnur aðferð væri að draga efni út af svæðinu, eftir slóða eða á snjó, til 

að lágmarka áhrif á land.  

Vegna uppsetningu og niðurrifs á stæðum innan vatnsverndarsvæðis verður gripið til sérstaks 

verklags og mótvægisaðgerða í þeim tilgangi að lágmarka eða koma í veg fyrir mengun ef óhöpp af 

völdum olíu á sér stað, sjá nánar kafla 5.3.1. 

4.1.3 Slóðagerð og efnisþörf 

Almennt er reynt að lágmarka slóðagerð með því að nýta fyrirliggjandi slóðir og vegi. Af Botnsheiði 

liggur þegar vegslóð meðfram línunni sem síðan beygir inn í Svarthamrahvilft og liggur upp úr henni 

upp á flatan ofan við hvilftina inn að línuleiðinni um Hestakleif (Mynd 4.2). Þessi slóð liggur í hlykkjum 

niður af Hestakleif meðfram línunni yfir í Syðridal. Þessa slóð þarf að grjóthreinsa og lagfæra lítillega 

þannig að hún sé fær þeim tækjum sem þarf að nota við byggingu línunnar. Lagfæring á slóða verður 

fyrst og fremst gerð með jarðýtu eða beltagröfu. 

Slóði liggur einnig meðfram núverandi stæðum uppi á Kistufelli sem verður nýttur við niðurrif þeirra. 

Leggja þarf aðkomuslóða að einni stæðu sem stendur stök í Svarthamrahvilft en styrkja þarf þá stæðu 

sérstaklega vegna snjóflóðahættu (sjá kafla 4.1.4). Ekki liggur fyrir hvort þörf sé á aðfluttu efni en það 

yrði þá helst til að styrkja stæðuna í hvilftinni og því yrði efnismagn í lágmarki. Aðflutt efni yrði fengið úr 

námum í nágrenninu með tilskilin leyfi.  

4.1.4 Náttúruvá 

Færsla línunnar inn í hvilftina hefur í för með sér mögulega áhættu gagnvart snjóflóðum. Landsnet fékk 

Snjóflóðasetur Veðurstofunnar til að gera staðbundið hættumat vegna snjóflóða á staursettri línuleið. 

Megin niðurstaða úttektarinnar er að línuleiðin sé líklega ekki útsett fyrir stórum flóðum þar sem brekkur 

ofan við línustæðið hafi ekki mikla möguleika til snjósöfnunar ef undanskilið er svæði fyrir ofan staka 

stæðu í Svarthamrahvilft, þar sem línan fer í löngu hafi upp á brún fjallsins (Mynd 4.1). Til að draga úr 

álagi á stæðuna var ákveðið að staðsetja hana upp á hól sem þar er, þar sem vænta má lægri 

ástreymisþrýstings frá snjóflóðum [1]. 

Samkvæmt snjóflóðaskráningu hefur einu sinni komið stórt flóð á þessu svæði. Búast má við að 

endurkomutími stórra snjóflóða sé fáir áratugir. Gera má ráð fyrir að stæðan í hvilftinni, sem heppilegt 

væri að staðsetja á afgerandi hól í hvilftinni þurfi að vera öflugt, helst stálmastur á háum staðsteyptum 

undirstöðum til að minnka líkur á að snjóflóð geti valdið tjóni á því. Aðrar stæður í endurbyggðri línu 

ættu að geta verið úr tré.  

4.2 Framkvæmdatími 

Gert er ráð fyrir að framkvæmdir hefjist vorið 2023 og að þeim verði lokið sama ár.  

4.3 Frágangur framkvæmda 

Gert er ráð fyrir að frágangur svæðis við stæður loftlínunnar verði með þeim hætti að svæðið taki á sig 

mynd aðliggjandi svæða. Leitast verður við að fylla í holur, við niðurrif stæða, með efni af staðnum. Á 

melum og ógrónum svæðum verður land jafnað, sem líkast því sem fyrir er. Við rask á grónu landi 

verður svarðlag lagt yfir til að endurheimta staðargróður og til að halda áhrifum á gróður í lágmarki. 

Leitast verður við að velja árstíma sem ætla má að minnst áhrif verði á gróður. Gera má ráð fyrir að 

slóðar verði áfram sýnilegir í landslaginu.  

4.4 Helstu áhrifaþættir framkvæmdar 

Helstu áhrifaþættir framkvæmdar felast í raski vegna reisingu og niðurrifi stæða, slóðgerðar og 

lagfæringar á núverandi slóða, ásamt breytingum á ásýnd svæðis. Færsla línunnar fer að hluta til fram 

innan svæðis á C- hluta náttúruminjskrár og vatnsverndar. Umhverfisþættir sem kunna að verða fyrir 

áhrifum eru: 

• Vistgerðir 

• Jarðmyndanir 

• Landslag og ásýnd 

• Fornminjar 
 

• Landnotkun  

• Vatnsvernd  

• Náttúruvernd  

4.5 Mótvægisaðgerðir 

Mótvægisaðgerðir eru aðgerðir til að koma í veg fyrir, draga úr eða bæta fyrir neikvæð umhverfisáhrif. 

Í lýsingu á áhrifasvæði verður gerð grein fyrir mögulegum mótvægisaðgerðum vegna framkvæmda á 

Bolungarvíkurlínu 1. 

5 LÝSING ÁHRIFASVÆÐIS  

5.1 Náttúrufar 

5.1.1 Vistgerðir 

Samkvæmt vistgerðakorti Náttúrufræðistofnun Íslands [2] mun færsla Bolungarvíkurlínu 1 aðallega 

liggja um vistlendin skriður og klettar, moslendi, og melar og sandlendi (Mynd 5.1). Innan moslendis má 

búast við raski á vistgerðinni Hraungambravist sem hefur lágt verndargildi. Búast má við raski á 

mosamelvist, víðimelavist og grasmelavist. Þessar vistgerðir flokkast sem melar og sendlendi og hafa 

allar lágt verndargildi. Á áhrifasvæði framkvæmdar eru einnig urðarskriðuvist, sem hefur miðlungs 

verndargildi, og grasvíðisskriðuvist og ljónslappaskriðuvist sem hafa lágt verndargildi. Þessar vistgerðir 

flokkast sem skriður og klettar. Grasvíðiskriðuvist og Urðarskriðuvist eru á lista Bernarsamningsins frá 

2014 yfir vistgerðir sem þarfnast verndar.  

Gróðurfar á svæðinu, þar sem búast má við raski, einkennist þannig af bröttum, óstöðugum til nokkuð 

stöðugum skriðum. Grófleiki yfirborðs er mjög misjafn, frá smágrýti upp í allstórgrýttar urðir. Yfirborðið 

er hálfgróið til allvel gróið að einhverju leyti. Gróður er nokkur, mosar að uppistöðu, einnig svolítið um 

fléttur en mjög lítið er um æðplöntur. 

 

Mynd 5.1 Vistgerðir við fyrirhugaða færslu Bolungarvíkurlínu 1 

Kistufell 

Hestakleifarfjall 

Fyrir utan áhrifasvæðið, neðar í landinu, má finna fjölbreyttari flóru, með graslendi, mólendi og votlendi. 

Votlendisvistgerðir eru forgangsvistgerðir og hafa hátt til mjög hátt verndargildi og skal forðast rask á 

þeim eins og kostur er.  

Mynd 5.1 sýnir áætlaða staðsetningu nýrra stæða. Hönnun er ekki lokið og möguleiki er á að stæðum 

verði hnikað eitthvað til í því ferli. Umfang rasks er talið minniháttar eða á bilinu 240 – 480 m2. Skilgreint 

hefur verið 25 m breitt áhrifasvæði um hverja stæðu sem gefur til kynna mögulega hliðrun þess. Ekki er 

gert ráð fyrir að stæður verði færðar neðar í hlíðina þar sem leitast verður við að hafa stæður nálægt 

núverandi slóða eins og kostur er. Staka stæðu inn í Svarthamrahvilft þarf að staðsetja upp á hól, sem 

þar er, vegna áhættu á snjóflóðum, sjá nánar kafla 4.1.4.  

Færsla á Bolungarvíkurlínu 1 kann að raska staðbundið búsvæðum fugla. Í lýsingu á vistgerðum er 

fuglalífi lýst þannig að á svæðinu megi búast við nokkru til strjálu fuglalífi á svæðinu. Fuglategundir sem 

nefndar eru t.d. heiðlóa, snjótittlingur, spói og þúfutittlingur. Í klettum gætu hrafnar, smyrlar og fálkar 

haldið sig. Engin mikilvæg fuglasvæði eru á eða í næsta nágrenni fyrirhugaðrar framkvæmdar 

samkvæmt vefsjá Náttúrufræðistofnunar Íslands, Vistgerðir og mikilvæg fuglasvæði á Íslandi [2]. 

5.1.2 Jarðmyndanir 

Á meginhluta Vestfjarðar eru jarðlög flokkuð sem “basísk og ísúrt gosberg og setlög frá mið-míosen, 

eldra en 11 m. ára [3]. Á áhrifasvæði framkvæmdar eru ekki jarðmyndanir sem þykja sérstæðar eða 

njóta sérstakrar verndar skv.  61. gr. laga nr. 60/2013 um náttúruvernd. 

5.2 Landslag 

Í flokkun og kortlagningu landslagsgerða á landsvísu [4] fellur áhrifasvæðið undir yfirflokk nr. 6, firðir og 

fjarðarheiðar og þar í landslagsgerð nr. 6.1, þröngir jökulsorfnir firðir, fjalllendi og inndalir. 

Landslagsgerðin einkennist af bröttum fjörðum með inndölum. Undirlendi er fremur lítið og upp af 

fjarðarbotnum ganga brött fjöll. Sjávarþorp og -bæir og landbúnaður við sjávarsíðuna og í inndölum. 

Umhverfis firðina eru gjarnan há tindótt fjöll og er blágrýti mest áberandi og jarðlög eru með þeim elstu 

á landinu. Gróft landform með skörpum línum og mikill breytileiki í hæð innan svæða. Gras eða mólendi 

á jafnsléttu og víða birkikjarr í inndölum. Fjallshlíðar eru grónar neðst, urðarhlíðar ofar og klettar efst. 

Yfirborðið er oftast slétt þar sem er gróið en gróft/hrjúft þar sem er grjót eða klettar. Ár, lækir og fossar 

í fjarðarbotnum. Sjónlengdir eru gjarnan stuttar vegna hárra landforma, en geta verið langar inn og út 

eftir fjörðum og inndölum. Úr fjallshlíðum er útsýni yfir firði. Sjónræn fjölbreytni er í landformum og áferð 

yfirborðs [4]. 

Fyrirhuguð framkvæmd verður í Svarthamrahvilft, í Botni í Súgandafirði. Framkvæmdin er staðsett fyrir 

ofan gangamunna Vestfjarðganga í Súgandafirði. Áhrifasvæðið einkennist af klettum og gróðurlitlum 

skriðum og melum en gróðurþekja yfirborðs eykst eftir því neðar er farið í hlíðina. Brött og allhá fjöll 

liggja að Súgandafirði og er undirlendi lítið. Á láglendi rennur Botnsá í Súgandafjörð og eru 

landbúnaðarsvæði sitt hvoru megin við ána. Núverandi lína sést lítið frá láglendinu. Í norðurhlíð dalsins, 

utan áhrifasvæðis framkvæmdar, er töluverður birkiskógur, Selárskógur. Í Botnsdal er 

surtarbrandsnáma og var surtarbrandur unninn þar bæði á árum fyrri og síðari heimsstyrjaldar. Dalurinn 

er á náttúruminjaskrá vegna landslags, gróðurfars og vegna surtarbrandsins. Framkvæmdin er ekki 

talin breyta núverandi einkennum landslags eða ásýnd þess og ekki talin rýra verndargildi dalsins. 

https://is.wikipedia.org/wiki/Surtarbrandur
https://is.wikipedia.org/wiki/N%C3%A1tt%C3%BAruminjaskr%C3%A1

Mynd 5.2 Horft frá stæðu á Kistufelli í átt að fyrirhugaðri færslu. Þar verða þrjár stæður staðsettar upp á brún fyrir ofan 
Svarthamrahvilft. Upp á brúninni sést lítillega í núverandi slóða. 

5.3 Verndarsvæði 

5.3.1 Vatnsvernd 

Tilfærsla á Bolungarvíkurlínu 1 er að hluta til innan grannsvæðis vatnsverndarsvæðis Ísafjarðarbæjar 

(Mynd 4.2). Helstu verkþættir við framkvæmd og rekstur línunnar sem varðar vatnsvernd eru 

eftirfarandi: 

• Jarðvinna með jarðýtum 

• Vinna við undirstöður fyrir stæður 

• Reising stæða 

 

• Niðurrif eldri stæða 

• Umferð vegna efnisflutninga 

• Umferð vinnuvéla á rekstrar- og 
viðhaldstíma 

Umfang framkvæmdar er talið lítið en nýtt rask í heild er áætlað á bilinu 240 – 480 m2. ). Innan 

vatnsverndarsvæðis verða 6 nýjar stæður en búast má við að umfang rasks við hverja stæðu verði á 

bilinu 20-40 m2. Eldri stæður verða fjarlægðar, samanber kafla 4.1.2. Með tilfærslunni verður hluti 

línunnar, sem verður innan vatnsverndarsvæðis, styttur talsvert sem dregur úr áhættu á mengun vegna 

viðhalds á rekstrartíma.  

Í lögum nr. 46/1980 um aðbúnað, hollustuhætti og öryggi á vinnustöðum, er atvinnurekanda skylt að 

tilkynna Vinnueftirliti ríkisins um hvers kyns mengunaróhöpp. Fylgt verður reglugerð nr. 160/2007 um 

varnir gegn hættu á stórslysum af völdum hættulegra efna þar sem fram kemur að rekstraraðila ber að 

tilkynna tafarlaust um stórslys til slökkviliðs og lögreglu, en starfsemi slökkviliðs felst m.a. í viðbrögðum 

við mengunaróhappi á landi skv. lögum um brunavarnir nr. 75/2000. 

Gripið verður til eftirfarandi verklags og mótvægisaðgerða þegar unnið er innan vatnsverndarsvæða í 

þeim tilgangi að lágmarka eða koma í veg fyrir mengun ef óhöpp af völdum olíu á sér stað vegna 

framkvæmda: 

- Viðbragðsáætlun: Gerð verður viðbragðsáætlun sem tekur a.m.k. fram hvað nákvæmlega skal 

gera ef slys verður og hverja ber að upplýsa. Í viðbragðsáætlun þarf að koma fram hvaða búnað 

á að nota þannig að ef þarf sérstakan búnað þá sé hann til staðar. Slík viðbragðsáætlun þarf 

að minnsta kosti að taka fram eftirfarandi skref: 

o Koma í veg fyrir frekara slys 

o Láta vita og ræsa viðbragðsaðila 

o Fjarlægja mengaðan jarðveg með hreinsibúnaði 

- Öryggis- heilbrigðis-, og umhverfisáætlun: Við undirbúning framkvæmdaleyfis og gerð 

útboðsgagna skal gera ítarlega umhverfis-, öryggis- og heilbrigðisáætlun þar sem tekið verður 

á þáttum sem lúta að mengunarhættu, öryggi og umgengni á framkvæmdatíma. Í slíkri áætlun 

þarf sömuleiðis að skilgreina ábyrgð á málaflokknum allra þeirra sem að verkinu koma. Hluti 

slíkrar áætlunar er að gert er áhættumat m.t.t. umhverfis- og öryggismála fyrir hvert verkferli á 

viðkomandi stað. 

- Búnaður til hreinsunar: Öll vinnutæki sem fara inn á vatnsverndarsvæði þurfa að vera útbúin 

með hreinsibúnaði ef slys ber að höndum, t.d. skóflur, ígleypiefni, ísogsmottur, vökvaþétta 

dúka, tappasett til að stöðva leka og lekabyttur. 

- Námskeið fyrir verktaka: Halda þarf námskeið um viðbragðsáætlun og umhverfis- og 

öryggisreglur verkefnisins fyrir alla verktaka og aðila sem munu koma inn á 

vatnsverndarsvæðið.  

- Lekaprófanir og ástandsskoðun: Vinnutæki sem fara inn á vatnsverndarsvæði þurfa að fara í 

gegnum lekaprófanir og mengunarskoðun hjá viðurkenndum skoðunaraðila. Hafa þarf reglulegt 

eftirlit með ástandi tækja á meðan þau eru á vatnsverndarsvæði. Einnig er krafa um 

hámarksaldur vinnutækja. 

- Takmörkun á magni og umferð olíu: Takmarka þarf magn af olíu sem er inni á 

vatnsverndarsvæði. 

- Á meðan framkvæmdum stendur og í lok framkvæmda verða vegslóðar innan 

vatnsverndasvæða sérstaklega merktir til að koma í veg fyrir óviðkomandi umferð. 

5.3.2 Náttúruvernd 

Framkvæmdin liggur að hluta til innan svæðis sem er á C-hluta náttúruminjaskrár, svæði nr. 314, Botn 

í Súgandafirði, Seljalandsdalur og Tungudalur. Afmörkun svæðisins er lýst þannig að um sé að ræða 

ysta hluta Botnslands ásamt hlíðum. Að norðan ráða sýslumörk að Gyltuskarði, þá eggjar Eyrarfjalls. 

Að sunnan frá Hafradal ráða hreppamörk að Botnsheiði, þá um Austmannafall og Hnífa yfir Tunguá 

við Tunguskóg og þaðan á Skíðaveg.  

Verndargildi svæðisins felst í fjölbreyttu landslagi, giljum, ám og fossum. Sérstætt gróðurfar, 

vöxtulegur birkiskógur. Á svæðinu er hægt að finna surtarbrand og aðrar steingerðar plöntuleifar. 

Þarna er um að ræða meðal elstu minja um gróðurfar hérlendis. 

Tilfærslan á línunni er óveruleg og er ekki talin breyta ásýnd svæðis. Ekki verður rask á sérstæðum 

jarðmyndunum, ám eða fossum, birkiskógi eða surtarbrandsnámum. Framkvæmdin er ekki talin rýra 

verndargildi svæðisins. 

5.4 Fornminjar 

Ekki hafa verið skráðar fornleifar á áhrifasvæðinu. Með tilliti til staðsetningar framkvæmdarinnar, í 

skriðum og klettum, er ekki gert ráð fyrir fornminjum í línustæðinu. Því er talið ólíklegt að framkvæmdir 

hafi áhrif á fornleifar. En til að ganga úr skugga um slíkt verður fornleifafræðingur fenginn til að fara 

yfir svæðið og athuga með tilliti til fornleifa áður en framkvæmdir hefjast.  

Ef fram koma áður óþekktar fornleifar á framkvæmdartíma, sbr. 24. gr. laga um menningarminjar nr. 

80/2012, verður haft samband við Minjastofnun Íslands og framkvæmd stöðvuð uns fengin er 

ákvörðun Minjastofnunar um hvort halda megi áfram og með hvaða skilmálum. 

5.5 Landnotkun 

Samkvæmt Aðalskipulagi Ísafjarðarbæjar 2008 - 2020 og Aðalskipulagi Bolungarvíkur 2008 - 2020 er 

vegslóði sem liggur um áhrifasvæði framkvæmdar skilgreindur sem göngu- og reiðleið. Slóðinn verður 

grjóthreinsaður og lagfærður svo hann sé fær þeim tækjum sem þarf að nota við byggingu línunnar. 

Ekki er búist við að aðgengi um leiðina skerðist með framkvæmd nema þá tímabundið á 

framkvæmdatíma. 

6 MÖGULEG UMHVERFISÁHRIF FRAMKVÆMDAR 

6.1 Umfang framkvæmdar og áhrifasvæði 

Við mat á því hvort tilkynningarskyld framkvæmd skuli háð mati á umhverfisáhrifum skal meðal annars 

taka mið af eðli og staðsetningu framkvæmdar sbr. 2. viðauka laga nr. 111/2021 um umhverfismat 

framkvæmda og áætlana 

Eðli framkvæmdarinnar 

Hvert er umfangið? 
Lengd línu  
 

Um er að ræða tilfærslu á hluta Bolungarvíkurlínu 1. Línan verður 
endurbyggð á um 2.250 m kafla. Línan í heild lengist um 185 m en 
stæðum er fækkað um 12 stk. Mesta tilfærslan frá núverandi línu 
er 400 m.  

• Vegslóðar Ekki er þörf á umtalsverðri slóðagerð en núverandi slóði, sem 
liggur um svæðið, verður lagfærður. Leggja þarf stuttan slóða að 
stæðu sem þarf að styrkja sérstaklega vegna snjóðflóðahættu. 

• Efnismagn. 
 

Ekki liggur fyrir hvort þörf sé á aðfluttu efni en það yrði þá helst til 
að styrkja stæðuna í hvilftinni og því yrði efnismagn í lágmarki. 

• Frágangur Framkvæmdin felur í sér niðurrif á eldri stæðum línunnar. Vandað 
verður við frágang, fyllt verður uppi í holur og land sléttað á melum 
og ógrónu landi. Ef rask verður á gróðurþekju verður svarflag 
haldið til hliðar og lagt yfir í sár að loknum framkvæmdum. 

• Lengd 
framkvæmdatíma. 

 

Gert er ráð fyrir að framkvæmdir hefjist á vorið 2023 og að þeim 
verði lokið sama ár. 

Eru samlegðaráhrif með 
öðrum framkvæmdum? 

Ekki eru samlegðaráhrif með öðrum framkvæmdum á svæðinu. 

 

Tafla 6.1  Eðli framkvæmdar. 

 

Staðsetning framkvæmdar með tilliti til verndar og viðkvæmni 

Hversu vel/illa samræmist 
framkvæmd fyrirliggjandi 
skipulagsáformum? 

Bolungarvíkurlína 1 er á Aðalskipulagi Bolungarvíkur 2008 - 2020 
og Aðalskipulagi Ísafjarðarbæjar 2008 - 2020. Færsla á línunni er 
innan beggja sveitarfélaganna og fellur vel að markmiðum 
skipulagsáætlananna. Í aðalskipulagi Ísafjarðarbæjar þarf að 
uppfæra skipulagsuppdrætti í samræmi við færslu. Sjá nánar kafla 
7.3 og 7.4. 

Svæði sem tilgreind eru í 2. tl. 
2. viðauka laga um 
umhverfismat framkvæmda 
og áætlana.  
Af þeim svæðum getur 
framkvæmdin haft áhrif á 
eftirfarandi: 

 

Svæði á náttúruminjaskrá Færsla á Bolungarvíkurlínu 1 er að hluta til innan svæði á C-hluta 
náttúruminjaskrár, svæði nr. svæði nr. 314, Botn í Súgandafirði, 
Seljalandsdalur og Tungudalur.  
Verndargildi svæðisins fellst í fjölbreyttu landslagi, giljum, ám og 
fossum. Sérstætt gróðurfar og vöxtulegur birkiskógur. Á svæðinu 
er hægt að finna surtarbrand og aðrar steingerðar plöntuleifar. 
Þarna sé um að ræða meðal elstu minja um gróðurfar hérlendis. 

Vatnsverndarsvæði 
 

Færsla á Bolungarvíkurlínu 1 er að hluta til innan grannsvæðis 
vatnsverndar í Ísafjarðarbæ. 

Bernarsamningurinn Búast má við raski á grasvíðiskriðuvist og urðarskriðuvist eru á 
lista Bernarsamningsins frá 2014 yfir vistgerðir sem þarfnast 
verndar. 

 

Tafla 6.2  Viðkvæmni áhrifasvæðis. 

6.2 Hver verða væntanleg áhrif? 

Við mat á því hvort tilkynningarskyld framkvæmd skuli háð mati á umhverfisáhrifum skal meðal annars 

taka mið af hugsanlegum eiginleikum umhverfisáhrifa með hliðsjón af eðli framkvæmdar og 

staðsetningu, sbr. 3. tl. 2. viðauka laga um umhverfismat framkvæmda og áætlana 

Gerð og eiginleikar áhrifa 

Í hverju munu áhrifin helst felast? 
 

Rask Rask vegna framkvæmdar felst helst í reisingu stæða. Rask er áætlað á bilinu 
240 - 480 m2 . Leggja þarf aðkomuslóða að einni stæðu sem stendur stök í 
Svarthamrahvilft sem þarf að styrkja sérstaklega vegna snjóflóðahættu. 
 

Mótvægisaðgerðir: Leitast verður við að halda raski í lágmarki með 
vönduðum vinnubrögðum og með því að vanda til frágangs. Raskað svæði 
verður jafnað til svo það falli að umhverfinu og svarðlag verður lagt yfir til að 
halda áhrifum á gróður í lágmarki. 

Vistgerðir Vistgerðir sem líklegar eru að verði fyrir raski eru vistgerðir sem hafa lágt til 
miðlungs gildi. Tvær þeirra eru á lista Bernarsamningsins frá 2014 yfir 
vistgerðir sem þarfnast verndar. Samkvæmt þessum vistgerðum er fuglalíf 
líklegt til að vera strjált eða nokkuð á svæðinu og í klettum. 
 
Mótvægisaðgerðir: Sjá mótvægisaðgerðir vegna rasks. 

Landslag og ásýnd Tilfærsla á línunni eru talin minniháttar og ekki talin breyta á afgerandi hátt  
landslagi eða hvaðan línan kemur til með að sjást. Sá þáttur loftlínu sem hefur 
almennt mest áhrif á ásýnd eru stæðurnar. Með framkvæmd verður stæðum 
fækkað um 12 stk. 

Landnotkun Vegslóði um áhrifasvæðið er skildreindur sem göngu- og reiðleið í 
aðalskipulagsáæltunum hlutaðeigandi sveitarfélaga. Slóðinn verður 
grjóthreinsaður og lagfærður. Aðgengi um leiðina mun ekki skerðast með 
framkvæmd nema þá tímabundið á framkvæmdatíma á meðan lagfæringum á 
slóða stendur. 

Vatnsvernd Rask vegna framkvæmda er áætlað bilinu 240 - 480 m2. Hluti þess fer fram 
innan grannsvæðis vatnsverndar. Áætlað er að um 5 – 6 nýjar stæður verði 

reistar innan grannsvæðis, ásamt lagfæringu á slóðum. Af þeim stæðum sem 
verða teknar niður eru 13 innan vatnsverndarsvæðis í dag. 

 
Mótvægisaðgerðir: Við niðurrif og uppsetningu stæða verður unnið eftir 
sérstöku verklagi vegna vinnu innan vatnsverndar, í þeim tilgangi að lágmarka 
eða koma í veg fyrir mengun ef óhöpp af völdum olíu á sér stað. Sjá nánar 
kafla 5.3.1. 

Hvar mun þeirra 
helst gæta og 
hverjir geta orðið 
fyrir þeim?  
 

Áhrif munu helst gæta þar sem reisa þarf nýjar stæður og lagfæra slóða. 

Hversu varanleg 
eru áhrifin? 
 

Áhrif vegna rasks eru talin tímabundin. 

Hvar mun þeirra 
helst gæta og 
hverjir geta orðið 
fyrir þeim?  
 

Framkvæmdin er metin afturkræf að langmestu leyti. Rask á yfirborði mun ná 
fyrra horfi og hægt er að fjarlæga stæður eftir ef línunnar verður ekki lengur 
þörf. 

Leggjast áhrif 
framkvæmdarinnar 
með áhrifum 
annarra 
framkvæmda á 
svæðinu og ýkja 
þau t.d upp? 

Áhrif framkvæmdarinnar leggjast ekki með áhrifum annarra framkvæmda á 
sama svæði. 

Tafla 6.3  Áhrif framkvæmdar. 

6.3 Niðurstaða Landsnets 

Að teknu tilliti til umhverfisáhrifa vegna umfangs, eðlis og staðsetningar fyrirhugaðrar framkvæmdar, 

færslu Bolungarvíkurlínu 1 að hluta, og með hliðsjón af mótvægisaðgerðum og verklagi vegna vinnu 

innan vantsverndar, telur Landsnet að líkleg áhrif framkvæmdar séu ekki þess eðlis að þau geti talist 

umtalsverð í skilningi laga um mat á umhverfisahrifum nr.111/2021. Það er því mat Landsnets að 

framkvæmdin sé ekki háð mati á umhverfisáhrifum. 

7 TENGSL VIÐ ÁÆTLANIR 

7.1 Kerfisáætlun 

Framkvæmdin er ekki á Kerfisáætlun. Í leiðbeiningum Orkustofnunar um leyfiskyldar framkvæmdir 

kemur fram að í ákveðnum undantekningar tilvikum þurfi ekki að sækja um leyfi vegna endurnýjunar á 

eldri virkjum ef áætlaður kostnaður er undir 200 milljónum króna. Landsnet hefur óskað eftir áliti 

Orkustofnunar um hvort verkefnið falli ekki undir slíkar undantekningar. 

7.2 Landsskipulagsstefna 2015-2026 

Þingsályktun um Landsskipulagsstefnu 2015-2026 var samþykkt á Alþingi árið 2016. Þar var mörkuð 

samræmd stefna um skipulagsmál á landsvísu til leiðbeiningar fyrir skipulagsgerð sveitarfélaga og aðra 

áætlanagerð sem tekur á landnotkun og byggðaþróun. Sett var fram stefna um fjögur viðfangsefni, þ.e. 

um skipulagsmál á miðhálendinu, skipulag í dreifbýli, búsetumynstur og dreifingu byggðar og skipulag 

á haf- og strandsvæðum. 

Um skipulag í dreifbýli segir í landsskipulagsstefnu: “Skipulag gefi kost á að nýta orkulindir í dreifbýli 

með sjálfbærni og umhverfisvernd að leiðarljósi. Jafnframt gefi skipulag kost á uppbyggingu 

flutningsmannvirkja raforku sem tryggi örugga afhendingu raforku. Mannvirki vegna orkuvinnslu og 

orkuflutnings falli sem best að landslagi og annarri landnotkun.” 

Fyrirhuguð framkvæmd er í samræmi við landsskipulagsstefnuna. Framkvæmdin er fyrst og fremst 

ætluð til að bæta öryggi á afhendingu orku sem stuðlar að samkeppnishæfni byggðarlaga. 

7.3 Aðalskipulag Bolungarvíkur 2008 - 2020 

Styrking Bolungarvíkurlínu 1 samræmist meginmarkmiðum aðalskipulags um aukið 

afhendingaröryggi. Lega línunnar er sýnda á sveitarfélagsuppdrætti skipulagsins.  

Framsetning mannvirkja og landnotkunar á aðalskipulagsuppdráttum er vegna mælikvarða jafnan 

nokkuð skematísk. Tilfærsla Bolungarvíkurlínu verður ekki mjög greinanleg á sveitarfélagsuppdrætti í 

mælilvarða 1:25.000 og má telja innan skekkjumarka. Skilgreindar eru reiðleið og gönguleið í 

aðalskipulaginu sem liggja um framkvæmdasvæðið og þarf að taka tillit til.  

Endurskoðun aðalskipulags Bolungarvíkur fyrir tímabilið 2020-2032 stendur yfir og verður lagt til að 

lega Bolungarvíkurlínu 1 verði uppfærð á skipulagsuppdrætti í þeirri endurskoðun með hliðsjón af 

fyrirhugaðri framkvæmd. 

7.4 Aðalskipulag Ísafjarðarbæjar 2008 - 2020 

Styrking Bolungarvíkurlínu 1 samræmist meginmarkmiðum aðalskipulags um aukið 

afhendingaröryggi.  

Lega Bolungarvíkurlínu 1 er sýnd á sveitarfélagsuppdrætti. Samkvæmt áformum um tilfærslu línunnar 

er mesta hliðrun frá núverandi línustæði um 400 m og fer jafnt minnkandi til beggja átta. Það kallar á 

breytingu á sveitarfélagsuppdrætti Aðalskipulags Ísafjarðabæjar 2008-2020. 

Tilfærsla Bolungarvíkurlínu 1 færir línustæðið nærri reið- og gönguleið sem liggur vestan Kistufells. Á 

svæðinu er skilgreint fjarsvæði og grannsvæði vatnsverndar, sbr. afmörkun í aðalskipulagi. Tilfærslan 

felur í sér að línustæðið færist að jaðri eða út fyrir mörk vatnsverndar á hluta línuleiðar. 

8 SAMRÁÐSAÐILAR OG LEYFISVEITENDUR 

Sótt verður eftir sérstöku áliti Orkustofnunar um að framkvæmdin sé undantekning frá leyfisskyldum 

framkvæmdum eins og fjallað er um hér að ofan. 

Framkvæmdin kallar á breytingu á Aðalskipulagi Ísafjarðarbæjar 2008 - 2020. Hliðrun á 

Bolungarvíkurlínu 1 er talin í samræmi við Aðalskipulag Bolungarvíkur 2008 – 2020 en óskað verður 

eftir því að línan verði uppfærð á skipulagsuppdrætti í endurskoðun aðalskipulags, sem er í vinnslu.  

Sótt verður um framkvæmdarleyfi til Ísafjarðabæjar og Bolungarvíkurkaupstaðar samkvæmt 13. gr. 

skipulagslaga nr. 123/2010.  

Ef fram koma áður óþekktar fornleifar á framkvæmdartíma, sbr. 24. gr. laga um menningarminjar nr. 

80/2012, verður haft samband við Minjastofnun Íslands og framkvæmd stöðvuð uns fengin er 

ákvörðun Minjastofnunar um hvort halda megi áfram og með hvaða skilmálum.  

Viðauki 1. Viðmið úr 2. viðauka laga nr. 111/2021 um umhverfismat 
framkvæmda og áætlana. 

[2. viðauki.]1) 

   Viðmiðanir við mat á framkvæmdum tilgreindum í [flokki B og flokki C í 1. viðauka]. 1) 

    1. Eðli framkvæmdar. 

Athuga þarf eðli framkvæmdar, einkum með tilliti til: 

    i. stærðar, [hönnunar og umfangs framkvæmdarinnar í heild], 2) 

    ii. [samlegðar] 2) með öðrum framkvæmdum, 

    iii. nýtingar náttúruauðlinda, [einkum lands, jarðvegs og vatns, og líffræðilegrar fjölbreytni], 2) 

    iv. úrgangsmyndunar, 

    v. mengunar og ónæðis, 

    vi. [hættu á stórslysum og/eða náttúruhamförum sem varða framkvæmdina, þ.m.t. af völdum 

loftslagsbreytinga, samkvæmt vísindalegri þekkingu], 2) 

    [vii. hættu fyrir heilbrigði manna, t.d. vegna vatns- eða loftmengunar]. 2) 

    2. Staðsetning framkvæmdar. 

Athuga þarf hversu viðkvæm þau svæði eru sem líklegt er að framkvæmd hafi áhrif á, einkum með 

tilliti til: 

    i. landnotkunar sem fyrir er eða er fyrirhuguð samkvæmt skipulagsáætlun, 

    ii. magns, [aðgengileika og gæða náttúruauðlinda, þ.m.t. jarðvegs, lands, vatns og líffræðilegrar 

fjölbreytni, á svæðinu ofan og neðan jarðar, og getu þeirra til endurnýjunar], 2) 

    iii. verndarsvæða: 

    (a) [náttúruminja í A-, B- og C-hluta náttúruminjaskrár, svæða sem falla undir ákvæði [61. gr.] 3) laga 

um náttúruvernd og landsvæða í verndarflokki verndar- og orkunýtingaráætlunar samkvæmt lögum nr. 

48/2011], 4) 

    (b) svæða sem njóta verndar samkvæmt sérlögum, svo sem Þingvalla, Mývatns- og Laxársvæða 

og Breiðafjarðar, 

    (c) svæða innan 100 m fjarlægðar frá fornleifum sem njóta verndar samkvæmt þjóðminjalögum, 

    (d) svæða, sbr. gr. 4.21 í skipulagsreglugerð, sem njóta verndar í samræmi við reglugerð um varnir 

gegn mengun vatns og reglugerð um neysluvatn vegna grunnvatns- og strandmengunar og mengunar 

í ám og vötnum, 

    (e) [svæða sem njóta verndar samkvæmt samþykktum alþjóðlegra samninga sem Ísland er bundið 

af, svo sem Ramsarsamningsins (votlendi) og Bernarsamningsins (verndun villtra plantna og dýra og 

lífsvæða í Evrópu), friðaðra og friðlýstra tegunda sem og ábyrgðartegunda; tegundir á válista falla hér 

undir enda válistar m.a. gefnir út til að uppfylla skyldur Íslands samkvæmt Bernarsamningnum], 1) 

    (f) hverfisverndarsvæða samkvæmt ákvæðum í skipulagsáætlunum, sbr. [ákvæði er varða 

hverfisverndarsvæði] 1) í skipulagsreglugerð, 

    iv. álagsþols náttúrunnar, einkum með tilliti til: 

    (a) votlendissvæða, [ár- og vatnsbakka og ármynna], 2) 

    (b) [haf- og] 2) strandsvæða, 

    (c) sérstæðra jarðmyndana, svo sem hverasvæða, vatnsfalla, jökulminja, eldstöðva og 

bergmyndana, 

    (d) náttúruverndarsvæða, þar með talið svæða á náttúruminjaskrá, 

    (e) landslagsheilda, ósnortinna víðerna, hálendissvæða og jökla, 

    (f) upprunalegs gróðurlendis, svo sem skóglendis, 

    (g) fuglabjarga og annarra kjörlenda dýra, 

    (h) svæða sem hafa sögulegt, menningarlegt eða fornleifafræðilegt gildi, 

    (i) svæða þar sem mengun er yfir viðmiðunargildum í lögum og reglugerðum, 

    [(j) þéttbýlla svæða]. 1) 

    3. [Gerð og eiginleikar] 2) hugsanlegra áhrifa framkvæmdar. 

Áhrif framkvæmdar ber að skoða í ljósi viðmiðana hér á undan, einkum með tilliti til: 

    i. umfangs umhverfisáhrifa, [t.d. með tilliti til stærðar svæðis eða fjölda fólks sem verður líklega fyrir 

https://www.althingi.is/lagas/nuna/2011048.html
https://www.althingi.is/lagas/nuna/2011048.html

áhrifum], 2) 

    ii. [eðlis, styrks] 2) og fjölbreytileika áhrifa, 

    iii. þess hverjar líkur eru á áhrifum, 

    iv. [væntanlegs upphafs, tímalengdar, tíðni og afturkræfi áhrifa], 2) 

    v. [samlegðaráhrifa með áhrifum annarra framkvæmda], 2) 

    vi. áhrifa yfir landamæri, 

    [vii. möguleika á að draga úr áhrifum]. 2) 


